
PRIMA DIE DE ISCOLA IN TONARA  
di Francesca Dessì 
Primo premio – Sezione locale 

Marca “lo faro” unu bullu e sabone  
apetiganno tzirifodde e ludu  

calo a mi samunare fatze e tzugu  
a s’abbeveratoriu in su grifone  

Sa die est fritta e fritta s’abba puru  
ma limpia a iscola chergio annare  
po imparare a iscriere, e a contare  

chime francos invece de un’ìscudu  

Iscutulanno finzas a iscola  
prenu ‘e brasa unu botto istampau 
cun sa maniga longa ‘e filuferru  

In su bangu tremenno sola sola  
su maistu hapo assimigiau  
a unu tiaulu essiu dae s’ifferru.  

 
 

Paret friscu e nou su modu de contare sa prima intrada in iscola chi 
Frantzisca Dessì ammentat in sos versos de Prima die de iscola in 
Tonara: unu modu veridadosu e sìncheru, atesu dae sas durcuras de 
fiaca chi solen bestire custos ammentos pro cherrer cumpiàghere non 
s’ischit a chie, mudende sa veridade. 

 

 

 



LIBERTADE...  di  Giovanni Piga 

Primo premio – Versi liberi 
 

In sa coda ‘e s’intrìghinu  

chilliau  

dae su lamentu ‘e unu sole barju  

chi s’arrendet, istraccu  
a sas fiaccas faddinas de su sero  

ti pesso:  

Tue  

e  

dego  
intro una nue ‘e luche ‘e bambache,  

che pessamentu suspesos  
in su bànzicu modde ‘e unu respiru...  

pendulande,  
che pipiristas de luna  
punterande ocros arbos  
sos arrastos mustrencos  
de sa notte  

imbeniente... 

Dego  

e  

tue...  
a cabaddu ‘e toccheddos de frina,  

in andalas d’impuddiles isortos,  

Inube joculanu  
si nche pesat su sole  
ispalattande s’àghidu ‘e sa die  

a grinas de durcura  
pro dare apentu a terras de isporu...  

Tue  
e  
dego...  



a manu tenta...  
orminande arrastos de corazu  

in cussorjas pistadas  
dae irgràrios de corbos  
dae sùrbiles maliches irguttadas ... 

Sàmbene ruju, ànima bianca...  

Frades meos isettan,  
pissichios  
chin su coro sangrau  
sos pessos attravaos,  

gramuzande tristìa  
in ruches  
....de mudesa  
fortzada...  

 

 

 
Paren versos de dolu chene ispera, custos de Libertade, 
istérridos in limbazu nugoresu contivizosu de sa tradissione e 
irrichidu dae paritzos assimizos dìligos. Ma finas s’ermosura de 
su logu podet cumpàrrere chene podere perunu a illebiare sa 
tristura de su poeta “chin su coro sangrau”. Est custa un’ateruna 
proa de sa validoria de Juanne Piga, unu testimonia chi mustrat 
finas s’aficu sou sighidu in s’andera de sos annos a si carignare 
sa limba de jajos e bisajos. 

 
 
 



ISPERAS  di Antonio Maria Fadda 

Primo premio – Versi in rima 
 

Cand’est chi duncas b’amus a pensare  
a cussos frades nostros ismarridos  

chi pérdidos afetos e sentidos  
s’afidant a sas undas de su mare  
cun s’ispera de poder aprodare  
a litos dae sempre abramidos!  

Cherent lassare una vida ‘e cane  

gàrriga de afannu e disisperu,  
mentres ch’a nois non nos paret beru 
chi pro toccare unu mossu ‘e pane  
si potat arriscare de abberu  
de adescare carchi pischecane.  

Issos no ant de perder, sos iscuros!  
Si abbarrant in terra e logu issoro,  
inue no ant gradu ne decoro  
ne de sa vida si sentint siguros  
pro gulpa de cainos chena coro,  

ogni momentu a morrer sunt maduros.  

Gai si tucant sos disisperados  
cun su coro imbutidu de dolore  
e de piantu e de malumore  
pro sos afetos apena lassados,  
e non los frimmat mancu su timore  
de poder morrer in mare annegados.  

Si ant fortuna de leare aprodu,  
in carchi terra nostra disizada,  
agatant acuglièntzia fortzada  
cun abba minerale e bonu modu,  

e poi sighit sa rimpatriada  
a isolver de pratigas su nodu.  

Ma pro nois est custu su dovere:  
rispetare sas leges in vigore!  
Lis damus pane e abba chena amore  

e suportamus chena piaghere,  



apende intro ‘e coro su terrore  
chi nos procurent carchi dispiaghere.  

Chi siant fizos de deus minore  
chena dirittu de umanidade  
o de connoscher sa felitzidade  

chi podet dare un’atu de amore!  
Si atzetamus custa veridade  
sa cara si nos tingat de rujore!  
 

 

 

Sas sestinas de Isperas tratan de una chistione dolorosa e mala a 
isòlvere de sos annos Duamiza in s’Europa chi s’acherat a su mare 
Mediterràneu: sos disisperados fizos de unu “deus minore” chi 
nd’imbatin a sas cussorzas nostras in chirca de mezoru pro sa vida 
insoro. In versos logudoresos chi possedin s’andanta lébia de sa 
tradissione, Ninu Fadda congruit isperende chi nessi su rujore de 
sa ’irgonza nos tingat sa cara cando meledamus a su chi no amus 
operadu a prou de custos iscuros. 

 

 

  


